
ТАТАРСТАН РЕСПУБЛИКАСЫ КОНСТИТУЦИЯ СУДЫның
БИЛГЕЛӘМӘСЕ

Татарстан Республикасы Конституция судының 2010 елның 29 июнендәге 40-П номерлы карарын рәсми аңлату турында гражданин Ю.Я. Семибратовның үтенечнамәсен карап тикшерүгә алудан баш тарту хакында

Казан шәһәре
2012 елның 26 октябре

Татарстан Республикасы Конституция суды Рәисе В.Н. Демидов, судьялары Ф.Н. Баһаутдинов, Л.В. Кузьмина, Р.Г. Сәхиева, А.А. Хамматова, А.Р. Шакараев составында, 

«Татарстан Республикасының Конституция суды турында» Татарстан Республикасы Законының 44 статьясы нигезендә суд утырышында гражданин Ю.Я. Семибратовның үтенечнамәсен алдан өйрәнгән судья 
Ф.Н. Баһаутдинов бәяләмәсен тыңлаганнан соң, Татарстан Республикасы Конституция суды 

ачыклады:

1. Татарстан Республикасы Конституция судына 2012 елның 5 сентябрендә гражданин Ю.Я. Семибратов «Татарстан Республикасында халыкка адреслы социаль ярдәм турында» 2004 елның 8 декабрендәге 63-ТРЗ номерлы Татарстан Республикасы Законының 9 статьясындагы икенче өлешенең икенче абзацының конституциячеллеген тикшерү турындагы эш буенча Татарстан Республикасы Конституция судының 2010 елның 29 июнендәге 40-П номерлы аның шикаяте буенча кабул ителгән карарын рәсми аңлату турындагы үтенечнамә белән мөрәҗәгать итте.
Мөрәҗәгать итүче Татарстан Республикасы Конституция судының 2010 елның 29 июнендәге 40-П номерлы карарын республика законнары нигезендә хезмәт ветераннарына билгеләнгән субсидияләргә, аерым алганда, торак мәйданының Татарстан Республикасы законнары белән билгеләнгән социаль нормасы чикләрендә торакка түләү чыгымнарының 50 проценты күләмендә субсидиягә; телефон, радио, күмәк антенна өчен абонент түләве буенча чыгымнарның 50 проценты күләмендә субсидияләргә кагылышлы өлешендә рәсми аңлату турында үтенеч белдерә. Гражданин                      Ю.Я. Семибратов хезмәт ветераны һәм Семипалатинск полигонында атом-төш сынаулары аркасында радиация йогынтысыннан зыян күргән зат статуслары буенча бер үк вакытта айлык акчалата ике түләү алу хокукын тану «Татарстан Республикасында халыкка адреслы социаль ярдәм турында» 2004 елның 8 декабрендәге 63-ТРЗ номерлы Татарстан Республикасы Законында каралган башка социаль ярдәм чараларын бирүдән баш тарту мөмкинлеген аңлатамы дип сорый.
2. Татарстан Республикасы Конституция судының 2010 елның 29 июнендәге 40-П номерлы карары белән «Татарстан Республикасында халыкка адреслы социаль ярдәм турында» 2004 елның 8 декабрендәге 63-ТРЗ номерлы Татарстан Республикасы Законының 9 статьясындагы икенче өлешенең икенче абзацы нигезләмәләре, ә аның нигезендә, күрсәтелгән Законның 4–7 статьяларына һәм федераль законнарга таянып, социаль ярдәм чараларын берьюлы алу хокукына ия булган гражданга, социаль ярдәм чаралары, әгәр федераль законда башкача каралмаган булса, гражданның теләге белән нигезләрнең берсе буенча бирелә дигән нигезләмәләр Татарстан Республикасы Конституциясенә туры килә дип танылды. 

Татарстан Республикасы Конституция суды күрсәтелгән карарның 4 пунктында республика закон чыгаручысы үзенең дискрецион вәкаләтләрен гамәлгә ашырып дәгъва белдерелә торган нормага бер үк вакытта радиация йогынтысына дучар ителгән һәм «Семипалатинск полигонында атом-төш сынаулары аркасында радиация йогынтысына дучар ителгән гражданнарга социаль гарантияләр турында» һәм «Чернобыль АЭСындагы һәлакәт аркасында радиация йогынтысына дучар ителгән гражданнарны социаль яклау турында» Федераль законнар буенча социаль ярдәмнең тиешле чараларын алучы гражданнар категориясенә керүче затларга социаль ярдәм чараларын бирү шартларына кирәкле төгәлләштерүләр кертергә хокуклы дип билгеләп үтте. Татарстан Республикасы Конституция суды күрсәткәнчә, хокукый җайга салуга мондый төгәлләштерү кертү радиация йогынтысына дучар ителгән гражданнарга хокукларын һәм законлы мәнфәгатьләрен саклауда өстәмә гарантия булыр һәм аларның Татарстан Республикасы Конституциясенең 53 (1 өлеш), 54 статьяларында каралган экологик хокук бозу аркасында сәламәтлегенә һәм мөлкәтенә китерелгән зыянны түләтү һәм социаль тәэминат хокукын тулысынча һәм эзлекле рәвештә гамәлгә ашыру мөмкинлеген бирер, шулай ук Татарстан Республикасы Конституциясенең 28 һәм 58 (икенче өлеш) статьяларында билгеләнгән гражданнарның тигезлеге һәм кеше һәм гражданның хокукларын һәм ирекләрен юкка чыгара яисә киметә торган законнар чыгарылмаска тиеш дигән принцип таләпләренә җавап бирер иде. 

Әлеге хокукый позициядән чыгып, Татарстан Республикасы Дәүләт Советы 2011 елның 1 августында «Татарстан Республикасында халыкка адреслы социаль ярдәм турында» 2004 елның 8 декабрендәге 63-ТРЗ номерлы Татарстан Республикасы Законына үзгәреш кертте, 9 статьяның икенче пунктына түбәндәге эчтәлекле өченче өлеш өстәлде: «Әгәр граждан бер үк вакытта әлеге Закон һәм федераль закон яисә бүтән норматив хокукый акт буенча айлык акчалата түләүгә аны билгеләү нигезенә бәйсез рәвештә («Чернобыль АЭСындагы һәлакәт аркасында радиация йогынтысына дучар булган гражданнарны социаль яклау турында» Россия Федерациясе Законы (1992 елның 18 июнендәге 3061-1 номерлы Россия Федерациясе Законы редакциясендә), «Семипалатинск полигонындагы атом-төш сынаулары аркасында радиация йогынтысына дучар булган гражданнарга социаль гарантияләр турында» 2002 елның 10 гыйнварындагы 2-ФЗ номерлы Федераль закон нигезендә айлык акчалата түләү билгеләү очракларыннан гайре) хокуклы булса, гражданга, ул сайлап алганча, йә әлеге Закон, йә федераль закон яисә бүтән норматив хокукый акт буенча айлык акчалата бер түләү бирелә». Әлеге үзгәрешләр 2012 елның 1 гыйнварыннан үз көченә керде. 

Моннан тыш, Татарстан Республикасы Министрлар Кабинетының 2004 елның 17 декабрендәге 542 номерлы карары белән (2012 елның 
13 апрелендәге редакциясендә) расланган Татарстан Республикасында халыкның аерым категорияләренә акчалата түләүләр, пособиеләр, субсидияләр һәм стипендияләр бирү тәртибе турындагы нигезләмәнең 
6 пунктындагы 7 абзацы белән шулай ук, әгәр гражданин бер үк вакытта Татарстан Республикасында халыкка адреслы социаль ярдәм турында» Татарстан Республикасы Законы буенча һәм федераль закон яисә бүтән норматив хокукый акт буенча айлык акчалата түләүгә аны билгеләү нигезенә бәйсез рәвештә («Чернобыль АЭСындагы һәлакәт аркасында радиация йогынтысына дучар булган гражданнарны социаль яклау турында» Россия Федерациясе Законы, «Семипалатинск полигонындагы атом-төш сынаулары аркасында радиация йогынтысына дучар булган гражданнарга социаль гарантияләр турында» Федераль закон нигезендә айлык акчалата түләү билгеләү очракларыннан гайре) хокуклы булса, аңа айлык акчалата бер түләү «Татарстан Республикасында халыкка адреслы социаль ярдәм турында» 2004 елның 8 декабрендәге 63-ТРЗ номерлы Татарстан Республикасы Законы, йә федераль закон яисә бүтән норматив хокукый акт буенча бирелә.
Бәян ителгәннәрдән чыгып, Семипалатинск полигонында атом-төш сынаулары аркасында радиация йогынтысыннан зыян күргән гражданнар «Семипалатинск полигонында атом-төш сынаулары аркасында радиация йогынтысына дучар ителгән гражданнарга социаль гарантияләр турында» 2002 елның 10 гыйнварындагы 2-ФЗ номерлы Федераль законда һәм «Татарстан Республикасында халыкка адреслы социаль ярдәм турында» 2004 елның 8 декабрендәге 63-ТРЗ номерлы Татарстан Республикасы Законында каралган бер мәртәбә бирелә торган акчалата түләүләрне бер үк вакытта алу хокукына ия. 

Татарстан Республикасы Конституция судына Татарстан Республикасы Хезмәт, эш белән тәэмин итү һәм социаль яклау министрлыгының җавабыннан күренгәнчә, гражданин Ю.Я. Семибратовка хәзерге вакытта айлык акчалата ике түләү бирелә: 2002 елның 10 гыйнварындагы 2-ФЗ номерлы Федераль закон нигезендә 5 сЗв (бэр)дан артык, ләкин 25 сЗв дан артмаган суммар (җыелма) эффеттив нурланыш дозасы алган гражданин буларак һәм 2004 елның 8 декабрендәге 63-ТРЗ номерлы Татарстан Республикасы Законы нигезендә хезмәт ветераны буларак. 
3. «Татарстан Республикасы Конституция суды турында» Татарстан Республикасының 77 статьясы нигезендә Татарстан Республикасы Конституция суды карарына рәсми аңлатма бары тик Татарстан Республикасы Конституция судының үзе тарафыннан гына үз утырышында Татарстан Республикасы Конституция судына мөрәҗәгать итү хокукына ия затның үтенечнамәсе буенча бирелә. Күрсәтелгән законның 68 статьясы белән үзара бәйләнештә әлеге норма мәгънәсе буенча рәсми аңлатма суд карарының гади чагылышы гына була алмый һәм ул тиешле норматив хокукый актның конституциячеллеге буенча Татарстан Республикасы Конституция суды үткәргән тикшерү чикләреннән чыкмаска тиеш. 
Россия Федерациясе Конституция Судының хокукый позициясе нигезендә үзе чыгарган карар буенча Конституция судының рәсми аңлатмасы әлеге карарның эчтәлеге чикләрендә генә һәм суд утырышында карау предметы булган, өстәмә аңлату таләп ителә торган мәсьәләләр буенча гына бирелә; әгәр анда куелган мәсьәләләр карарның асылы буенча нинди дә булса шәрехләүне таләп итмәсә, аңлату турындагы үтенечнамә канәгать​лән​дерелмәскә тиеш (Россия Федерациясе Конституция Судының 2012 елның 19 июнендәге 1188-О-Р номерлы билгеләмәсе).
2010 елның 29 июнендә 40-П номерлы карарны чыгарганда Татарстан Республикасы Конституция суды гражданин Ю.Я. Семибратовка ике нигез буенча (радиация йогынтысыннан зыян күргән зат буларак һәм хезмәт ветераны буларак) бер мәртәбә акчалата түләү алу мөмкинлеге турындагы мәсьәләне нигезләп күрсәтте. Мөрәҗәгать итүчегә торак мәйданының Татарстан Республикасы законнары белән билгеләнгән социаль нормасы чикләрендә торакка түләү чыгымнарының 50 проценты күләмендә субсидия бирүдән һәм телефон, радио, күмәк антенна өчен абонент түләве буенча чыгымнарның 50 проценты күләмендә субсидия бирүдән баш тартуның законлылыгы Татарстан Республикасы Конституция судының карау предметы булып тормады. 
Татарстан Республикасы Конституция судының 2010 елның 29 июнендәге 40-П номерлы карарындагы хокукый позиция җитәрлек дәрәҗәдә ачык чагылдырылган һәм нинди дә булса шәрехләүгә мохтаҗ түгел. Хезмәт ветераны буларак аңа күрсәтелгән субсидияләр бирүдән баш тартуның законлылыгын аңлату турында үтенечнамә белдереп, мөрәҗәгать итүче Татарстан Республикасы Конституция суды алдында 2010 елның 29 июнендәге 40-П номерлы карарына керми торган сорауны куя. 
Шулай итеп, Ю.Я. Семибратов куйган сораулар Татарстан Республикасы Конституция судының 2010 елның 29 июнендәге 40-П номерлы карарын рәсми аңлату кысаларында карала алмый, шуңа бәйле рәвештә аның үтенечнамәсе канәгатьләндерелмәскә тиеш.
Бәян ителгәннәрдән чыгып һәм «Татарстан Республикасы Конституция суды турында» Татарстан Республикасы Законының 6 статьясы, 66 статьясындагы бишенче өлеше, 69, 72, 73 һәм 77 статьялары белән җитәкчелек итеп, Татарстан Республикасы Конституция суды 
билгеләде:

1. Татарстан Республикасы Конституция судының 2010 елның 29 июнендәге 40-П номерлы карарын рәсми аңлату турында гражданин Ю.Я.Семибратовның үтенечнамәсен карап тикшерүгә алудан баш тартырга, чөнки мөрәҗәгать итүче тарафыннан куелган сораулар Татарстан Республикасы Конституция судының карау предметы булып тормый. 

2. Бу үтенечнамә буенча Татарстан Республикасы Конституция суды Билгеләмәсе катгый һәм аңа карата шикаять бирелми.
3. Әлеге Билгеләмәнең күчермәсен гражданин Ю.Я. Семибратовка җибәрергә. 
4. Әлеге Билгеләмә «Татарстан Республикасы Конституция суды хәбәрләре»ндә басылып чыгарга тиеш.

